
Təsisçi: Azərbaycan Respublikası Prezidentinin İşlər İdarəsi və qəzetin redaksiya heyəti

Dinc savaşın gənc əsgərləri...

Azərbaycan bütün ölkələrlə 
dostluq və tərəfdaşlığa sadiqdir

1919-cu ildən çıxır

“Xalq qəzeti” – Xalqın qəzeti!

Ərzaq təhlükəsizliyində 
prioritet istiqamətPrezident 

İlham ƏLİYEV:
Qərbi Azərbaycan 
bizim tarixi 
torpağımızdır, bunu 
bir çox tarixi sənədlər 
təsdiqləyir, tarixi 
xəritələr təsdiqləyir, 
bizim tariximiz 
təsdiqləyir. Əminəm 
ki, gün gələcək və 
Qərbi Azərbaycandan 
olan soydaşlarımız, 
onların yaxınları, 
uşaqları, nəvələri 
tarixi diyarımız olan 
Qərbi Azərbaycana 
qayıdacaqlar. 

Günün sözü

Rusiya–Ukrayna müharibəsinin sonu görünmür Daşnakların Qərbi Azərbaycanda 
törətdikləri qırğınlar

Məhkəməsiz və şahidsiz 
güllələnən millət fədaisi 

BMT-nin Əhali Fondunun 
ermənipərəst rəzilliyi
Yaxud iyrənc yalanın beynəlxalq 

hüquqa növbəti “inkvizisiya dərsi”
Erməniləri müdafiə üzrə dünya “trendinə” BMT-nin Əhali 

Fondu da qoşuldu. Təbii, Ermənistanın, dünya erməniliyinin və 
onun xaricdəki havadarlarının bütün beynəlxalq təşkilatları Laçın-
Xankəndi yolundakı real vəziyyətin təhrifinə yönələn hər cür 
addımlar atmağa sürükləyəcəkləri, Azərbaycanın nüfuzuna xələl 
gətirməyə hesablanmış tədbirlər reallaşdıracaqları gözləniləndir. 
Bu prosesə, hətta, geylərin və transların hüquqlarının qoruyan 
qurumların qoşulacağı da proqnozlaşdırılandır. Ancaq yenə belə 
hallar baş verdikcə təəccüblənməkdə davam edirik. Beynəlxalq 
hüququn norma və prinsiplərinin erməni yalanlarına qurban 
verilməsindən heyrətə gəlirik. Bu yerdə Çernışevskinin “Nə 
etməli?” romanında çağırış kimi səslənmiş və bəşəriyyətə 
damğasını vurmuş sualla üzləşirik. 

Digər rus yazıçısı Maksim Qorki deyirdi ki, Çernışevskidəki par-
laq ifadə olunmuş həyat iradəsi və həyatdakı iyrənc cəhətlərə qarşı 
fəal nifrət məni valeh edirdi. Mən onun gördüyü hər işə gənclik əzmi 
ilə girişməsindən zövq alırdım. Görünür, taleyimizdə BMT-nin Əhali 
Fondunun timsalında dünyanın erməni təəssübünə köklənmiş iyrənc 
cəhətlərinə qarşı iradəli mübarizə aparmaqdan zövq almaq varmış. 
Buna görə Çernışevskinin “Nə etməli?” sualı daha çox ritorik mahiyyət 
daşıyır... 

(ardı 3-cü səhifədə)

“Şahbulaq” Qarabağın 
bərpasına töhfə verəcək

Avropa missiyasının 
“missionerliyi”

Səhifə  5

Azərbaycan ilə Fransa arasında 
diplomatik əlaqələrin zəngin tarixi var

Prezident İlham Əliyev Fransanın Azərbaycanda yeni təyin 
olunan səfirinin etimadnaməsini qəbul edib

Azərbaycan Respublikasının Prezidenti İlham Əliyev yanvarın  
26-da Fransa Respublikasının ölkəmizdə yeni təyin olunmuş fövqəladə və 
səlahiyyətli səfiri xanım Ann Buayonun etimadnaməsini qəbul edib.

Səfir etimadnaməsini Prezident 
İlham Əliyevə təqdim etdi.

Sonra dövlətimizin başçısı səfirlə 
söhbət etdi.

Prezident İlham Əliyev 
Azərbaycan ilə Fransa arasında 
diplomatik əlaqələrin qurulmasının 
keçən il 30 illiyinin qeyd olunduğunu 
vurğuladı. Dövlətimizin başçısı ötən 
müddət ərzində iki ölkə arasında 
diplomatik əlaqələrin zəngin tarixinin 
olduğunu diqqətə çatdırdı. 

Azərbaycan Prezidenti qarşıdakı 
dövrün ikitərəfli əlaqələrin inkişafı və 
beynəlxalq təşkilatlar çərçivəsində 
ölkələrimiz arasında əməkdaşlıq ba-
xımından daha da səmərəli olacağı-
na ümidvarlığını ifadə etdi. 

Səfir Ümummilli Lider Heydər 
Əliyevin 1993-cü ildə Fransaya 
səfərini xatırladı, ölkəmizdə səfir 
kimi fəaliyyəti dövründə Azərbaycan 
ilə Fransa arasında münasibətlərin 
inkişafına töhfə vermək üçün 
səylərini əsirgəməyəcəyini bildirdi. 

Söhbət zamanı regio-
nal məsələlərə də toxunuldu. 

Dövlətimizin başçısı son dövrlərdə 
Azərbaycan ərazisində Laçın-
Xankəndi yolunun guya bağlanması 
barədə Ermənistanın əsassız iddi-
alar irəli sürdüyünü qeyd edərək, 
bu iddiaların tamamilə yalan və 
cəfəng olduğunu dedi. Prezident 
İlham Əliyev bildirdi ki, Rusiya 
sülhməramlılarının və Beynəlxalq 
Qızıl Xaç Komitəsinin xətti ilə mülki 
təyinatlı yüklərin və mülki şəxslərin 
bu yolla daşınması təmin edilir. De-
kabrın 12-dən etibarən 1000-ə yaxın 
nəqliyyat vasitəsinin bu yol ilə hər iki 
istiqamətdə keçidi təmin olunub. 

Dövlətimizin başçısı Rusi-
ya sülhməramlılarının müvəqqəti 
yerləşdirildiyi Azərbaycan 
ərazilərində faydalı qazıntı yataqları-
nın qanunsuz istismarının dayandı-
rılmasının və ölkəmizin bu yataqlar 
üzərində daimi monitorinqinin təmin 
edilməsinin vacibliyini vurğuladı. 

Prezident İlham Əliyev səfirə 
Azərbaycandakı diplomatik fəaliyyəti 
dövründə uğurlar arzuladı. 

AZƏRTAC

“Səni işə götürürəm,  
amma heç bir perspektiv 
vəd etmirəm...”
Heydər Əliyev Həsən Həsənova 
bu sözləri deyəndən 10 ay sonra 

 niyə onu vəzifə pillələrində 
sürətlə irəli çəkməyə başladı?

Yüksələn Türkiyənin lideri
Qardaş Türkiyənin tarixində dünyaya 

şan və şərəf gətirən, ümumtürk tarixində 
özünəməxsus yer tutan dövlət başçıları, 
sərkərdələr, siyasətçilər çox olub. 
Onlar arasında Rəcəb Tayyib Ərdoğan 
özünəməxsus yerə malikdir. Bu da təsadüfi 
deyil. 

Belə ki, cənab Ərdoğan Türkiyədə 
hakimiyyətə gəldiyi ilk gündən bütün 
sahələrdə yenilik müşahidə olundu, yüksək 
liderlik qabiliyyəti ilə qardaş ölkəni inkişaf və 
tərəqqi yoluna çıxardı, qısa müddətdə dün-
yada söz sahibinə çevirdi. Bu gün praqmatik 
siyasətçi kimi tanınan, dünya liderləri ara-
sında, xüsusilə, haqq və ədalət carçısı kimi 
seçilən, xarizmatik şəxsiyyət kimi beynəlxalq 
aləmdə böyük nüfuz qazanan Rəcəb Tay-
yib Ərdoğan bəzi dövlətlərin təzyiqlərinə 
baxmayaraq Türkiyəni bütün sahələrdə 
inamla irəliyə aparır, regional və beynəlxalq 
məsələlərdə ölkənin milli mənafeyinə uyğun 
müstəqil xarici siyasət yeridir. 

(ardı 8-ci səhifədə)

(əvvəli 1-ci səhifədə)

Böyük siyasətə aparan yol
Rəcəb Tayyib Ərdoğanın keçdiyi 

ömür yoluna nəzər saldıqda onun siyasi 
arenada uğur qazanmasında birmənalı 
şəkildə yüksək şəxsi keyfiyyətlərinin 
aparıcı rol oynadığını görə bilərik. 

Ailəsi əslən Türkiyənin Rizə 
vilayətindən olan Rəcəb Tayyib 
Ərdoğan 1954-cü il fevralın 26-da İs-
tanbulun Qasımpaşa məhəlləsində 
dünyaya göz açıb. Türkiyənin 12-ci 
Prezidenti orta təhsilini Piyalı Paşa 
məktəbində alıb.  Gələcəyin lideri sonra 
İmam Hatip liseyində oxuyub. Ərdoğan 
Eyyub liseyində əlavə fərq imtahanı 
verərək, ali təhsilini Mərmərə Univer-
sitetinin İqtisadiyyat və menecment 
fakültəsində alıb. Uşaqlıqda idmana 
böyük həvəsi olub. O, 16 illik futbol kar-
yerasına 1980-ci ildə son qoysa da, bu 
gün Türkiyəyə təyziq göstərməyə cəhd 
edən qüvvələrin “qapısına” “qol” vuran 
dünya lideri kimi böyük şöhrət qazanıb. 

Siyasi mübarizədə uğurlar
Rəcəb Tayyib Ərdoğan gənc yaş-

larından siyasi fəaliyyətə üstünlük 
verib. Hələ universitetdə oxuyarkən 
Türkiyə Milli Tələbə Assosiyasının 
ən fəal üzvlərindən olub. 1976-cı 
ildə Milli Qurtuluş Partiyasının İstan-
bulun Bəyoğlu rayonunda gənclər 
özəyinin rəhbəri seçilib. Elə həmin il 
partiyanın İstanbul gənclər şöbəsinin 
rəhbəri olub. 1980-ci il sentyabrın 
12-də Türkiyədə baş vermiş dövlət 
çevrilişindən sonra bütün siyasi par-
tiyaların fəaliyyətinə qadağa qoyulub. 
1983-cü ildə yaradılan Rifah Parti-
yası ilə siyasi həyata təkrar atılıb.  
1984-cü ildə Ərdoğan partiyanın 
Bəyoğlu bölməsinin rəhbəri, bir il 
sonra isə Rifah Partiyasının İstan-
bul təşkilatının rəhbəri seçilib. Qısa 
müddətdə partiyanın rəhbər heyətinə 
seçilənlər arasında Ərdoğanın da adı 
olub. 1994-cü il martın 27-də İstan-
bul Bələdiyyəsinin sədri vəzifəsinə 
namizədliyini irəli sürüb və böyük 
səs çoxluğu ilə bu posta seçilib. 
Bələdiyyə sədri vəzifəsində bir sıra 
uğurlar qazanıb. Xüsusən də, İstan-
bulun yaşıllaşdırılması, şəhərin su 
ilə təmin olunması, məişət tullantıla-
rının daşınması, eləcə də bəzi sosial 
problemlərin həlli Ərdoğanın şöhrətini 
daha da artırıb. Məhz onun sədrliyi 
dövründə İstanbulun qazlaşdırılması 
ilə bağlı layihələr başa çatdırılıb. Onun 
rəhbərliyi altında 50-dən çox körpü, 
keçid və yol inşa edilib, bələdiyyənin 
2 milyard dollar həcmində borcunun 
böyük bir hissəsi ödənilib, şəhərə 4 
milyard dollar həcmində investisiya 
yatırılıb. 

1997-ci ilin dekabrında Siirtdə 
keçirilən mitinqdə oxuduğu şeirə görə 
bələdiyyə sədri vəzifəsindən uzaqlaşdı-

rılıb və 10 ay həbs cəzasına məhkum 
edilib. Lakin cəmi 4 ay – 1999-cu ilin 
martından iyul ayına qədər həbsdə qalıb 
və sonradan azadlığa buraxılıb. 1999-cu 
ildə bağlanmış Rifah Partiyasının yerinə 
Fəzilət Partiyası təsis olunub. Ərdoğan 
bu partiyada islahatçılar qanadına 
rəhbərlik edib. Ancaq 2000-ci ilin iyulun-
da Fəzilət Partiyası da qadağan olunub.  
İslahatçılar isə elə həmin il avqustun 14-
də Ədalət və İnkişaf Partiyasını (AKP) 
yaradıb və rəhbəri də Ərdoğan olub. 
2002-ci il noyabrın 3-də parlamentdə 
keçirilən seçkilərdə AKP 34,29 faiz 
səslə qalib gəlib. Nəticələr AKP-yə 
birpartiyalı hökumət formalaşdırma-
ğa imkan verib. 2003-cü ildə Ərdoğan 
Türkiyə Böyük Millət Məclisinə seçilib 
və Baş nazir olub. 2014-cü il avqustun 
10-da keçirilən prezident seçkilərində 
seçicilərin 51,79 faizinin səsini topla-
yaraq Türkiyənin birbaşa səsvermə 
ilə seçilən ilk prezidenti kimi tarixə dü-
şüb. 2018-ci il iyunun 24-də keçirilən 
növbəti seçkilərdə isə seçicilərin 52,59 
faiz səsini toplayaraq növbəti müddətə 
ölkənin prezidenti olub. 

 Rəcəb Tayyib Ərdoğana xalq sev-
gisi 2016-cı il iyulun 15-də daha aydın 
şəkildə özünü göstərib. Həmin gün 
xəyanətkar qruplaşma İstanbul və An-
karada dövlət çevrilişinə cəhd göstərib. 
Ərdoğanın çağırışı ilə xalq küçələrə 
axın edib və çevrilişə cəhdə imkan 
verməyib. 15 iyul qardaş Türkiyədə 
sülhün, demokratiyanın və sabitliyin 
qələbə qazandığı gün kimi tarixləşib. 

Türk dünyasının 
birliyi naminə

Bu gün də Osmanlı xofu ilə ya-
şayan, ksenofobiya, islamafobiya 
bəlasından xilas ola bilməyən bəzi 
Qərb ölkələri Türkiyənin sürətli inkişafı-
nı narahatlıqla izləsə də və hakimiyyət 
dəyişikliyi üçün min bir dona girən 
bəzi qruplaşmalardan vasitə kimi 
istifadə etsə də, bunlar Rəcəb Tayyib 
Ərdoğanın güclənməsinə, daha çox 
xalq sevgisi qazanmasına mane ola 
bilmir. Prezident Ərdoğan həm də re-
gionda ədalətli nizamlamaya özünün 
köklü təsirini göstərir. O, lider qətiyyəti, 
vətənsevərliyi, gözlənilməz addımları 
ilə türk düşmənlərinə qarşı sərt mövqe 
nümayiş etdirir, bütün maneələri dəf 
edərək, Türkiyənin işıqlı gələcəyi, Türk 
dünyasının birliyi üçün yorulmadan ça-
lışır. 

Dünya liderləri arasında onun 
barəsində reallığı əks etdirən ən 

səmimi fikirləri, şübhəsiz ki, Prezident 
İlham Əliyev ifadə edib. Dövlətimizin 
başçısı 2020-ci il oktyabrın 16-da 
Türkiyənin “A Haber” televiziya kanalı-
na müsahibəsində deyib: “Rəcəb Tay-
yib Ərdoğan mənim qardaşımdır. Bi-
zim çox yaxın münasibətimiz var. Həm 
prezidentlər kimi, həm də iki insan kimi. 
Ona mənim çox böyük hörmətim var. 
O, dünya lideridir. O, Türkiyəni böyük 
zirvələrə qaldırdı. Türkiyəni ucaltdı. 
Türkiyəni ləyaqətli, qürurlu dövlət kimi 
bütün dünyaya tanıtdırdı... 

Bu gün Türkiyəyə də hər tərəfdən 
hücum edirlər. Ona tab gətirmək, 
onun qarşısında sipər kimi dayan-
maq çox böyük cəsarət tələb edir. Bö-
yük peşəkarlıq, bilik, iradə tələb edir. 
Mənim qardaşım, bax, belə insandır 
və mən onu yaxından tanıdığım üçün 
bunu tam səmimiyyətlə deyə bilərəm. 
Ona bundan sonra da müvəffəqiyyətlər 
diləmək istəyirəm. Onun sözləri, onun 
addımları, onun varlığı bütün Türk dün-
yası üçün önəmlidir və Türk dünyası-
nın birləşməsi, işbirliyinin dərinləşməsi 
istiqamətində biz bundan sonra da bö-
yük səylər göstərəcəyik”.

Daim haqq- 
ədalətin yanında

Türkiyə Prezidenti Azərbaycan 
ilə əlaqələrdə daim türk xalqının bö-
yük oğlu Mustafa Kamal Atatürkün 
“Azərbaycanın kədəri Türkiyənin kədəri, 
Azərbaycanın sevinci Türkiyənin sevin-
cidir” və ulu öndərimiz Heydər Əliyevin 
“Bir millət, iki dövlət” kəlamlarını rəhbər 
tutur. Onun Azərbaycana xüsusi sevgi 
bəslədiyini qətiyyətli addımlarından, çı-
xışlarından da hiss etmək mümkündür. 
Təkcə onu demək kifayətdir ki, Türkiyə 
Prezidenti Azərbaycanın torpaqları-
nın işğaldan azad edilməsi uğrunda 
apardığı ədalətli Vətən müharibəsinin 
ilk anlarından ölkəmizə siyasi-mənəvi 
dəstəyini qəti şəkildə ifadə edib. 

Qürurverici haldır ki, 2020-ci il de-
kabrın 10-da Azadlıq meydanında 
Vətən müharibəsində Ermənistanı 
məğlub etmiş Azərbaycan Ordusunun 
möhtəşəm qələbəyə həsr olunmuş 
Zəfər paradının tribunasında Prezi-
dent, müzəffər Ali Baş Komandan 
İlham Əliyevlə yanaşı, Türkiyə Prezi-
denti Rəcəb Tayyib Ərdoğan da da-
yanmışdı. Bu, iki ölkə arasında dost-
luq və qardaşlığın daha bir təntənəsi, 
Ərdoğanın Azərbaycana öz Vətəni kimi 
böyük məhəbbət bəsləməsinin növbəti 

nümunəsi idi. 
Azərbaycan və Türkiyə 

prezidentlərinin 2021-ci ildə 15 İyun – 
Milli Qurtuluş Günündə Qarabağın tacı 
Şuşada, 1921-ci il 13 oktyabr tarixli 
Qars müqaviləsinə sadiq olduqlarını 
bildirərək, imzaladıqları “Azərbaycan 
Respublikası ilə Türkiyə Respublika-
sı arasında müttəfiqlik münasibətləri 
haqqında Şuşa Bəyannaməsi” isə bu 
yaxınlığın, birliyin, doğmalığın, dostlu-
ğun və qardaşlığın yeni – qızıl dövrü-
nü yaşadığımızı göstərdi. Bəyannamə 
ölkələrimiz arasındakı münasibətlərin 
bütün müstəvilərdə, o cümlədən si-
yasi, iqtisadi və humanitar sahələrdə 
davamlı inkişafını təmin edir. Eyni 
zamanda, bu bəyannamədə müdafiə 
sahəsində əməkdaşlıq və qarşılıq-
lı hərbi yardım məsələləri öz əksini 
tapıb. Bununla yanaşı, tərəfdaşlığın 
əhəmiyyətini və ölkələrimizin qüdrətini 
artıran hərbi sənaye sahəsində 
əməkdaşlıq məsələləri də sənəddə 
qeyd olunub. 

Yeri gəlmişkən qeyd edək ki, Vətən 
müharibəsində Ermənistan üzərində 
qazandığımız Qələbədə Türkiyənin 
hərbi-sənaye kompleksinin istehsalı 
olan “Bayraktar TB2” pilotsuz uçuş apa-
ratları da xüsusi rol oynadı. Bu PUA-lar 
həm kəşfiyyat, həm də dəqiq zərbələrin 
vurulması baxımından çox səmərəli 
oldu. İkinci Qarabağ müharibəsinə 
qədər pilotsuz uçuş aparatlarından 
bu miqyasda, bu cür səmərəli şəkildə 
istifadə edilməyib.

 Bəli, Ərdoğanın diqqəti sayəsində 
son illər Türkiyənin müdafiə sənayesi də 
sıçrayışlı inkişaf edir. Onun istehsalı olan 
hərbi texnika və avadanlıqlar isə dünya-
nın müxtəlif ölkələri, ilk növbədə dost və 
qardaş dövlətlər tərəfindən alınır. 

Türk dünyasından  
böyük dünyaya 

Bu məqamda vurğulamaq yerinə 
düşər ki, Türk dünyasının birlik tari-
xini yazan iki qardaş ölkənin iki qar-
daş lideri – İlham Əliyev və Rəcəb  
Tayyib Ərdoğanın birgə səyi nəticəsində 
Bakı – Tbilisi –  Ceyhan, Bakı – Tbili-
si –  Ərzurum neft və qaz kəmərləri, 
Bakı – Tbilisi – Qars dəmir yolu xətti, 
TANAP və TAP kimi böyük iqtisadi 
layihələr artıq reallaşdırılıb. Bu gün isə 
Türk dünyası ilə Türkiyə arasında qu-
ruda birbaşa nəqliyyat əlaqələrini təmin 
edəcək, iqtisadi-ticarət münasibətlərini 
gücləndirəcək, Azərbaycanın Naxçıvan 
Muxtar Respublikasını blokadadan xilas 
edəcək növbəti əhəmiyyətli bir hadisənin 
– Zəngəzur dəhlizinin fəaliyyətə başla-
ması məsələsi gündəmdədir. 

Onu da xatırladaq ki, 2020-ci il 
fevralın 25-də Türkiyə–Azərbaycan 
Yüksək Səviyyəli Əməkdaşlıq Şurası-
nın səkkizinci iclasının yekununda Ba-
kıda səfərdə olan Türkiyə Prezidenti 
Rəcəb Tayyib Ərdoğanla Azərbaycan 
Prezidenti İlham Əliyevin iştirakı ilə im-
zalanan 14 əməkdaşlıq sənədi arasında 
nəqliyyat sahəsini əhatə edən mühüm 
sənəd var. Söhbət Qars – İğdır – Nax-
çıvan dəmir yolunun tikintisinə dair An-
laşma Memorandumundan gedir. Bunu 
Zəngəzur dəhlizinin açılmasına hazırlıq 
kimi də qiymətləndirmək olar. 

Nobel Sülh  
mükafatına təqdimat

Türkiyə Prezidentinin fəaliyyəti, 
həyata keçirdiyi siyasət həm regiona, 
həm də dünyaya sülh, əmin-amanlıq 
vəd edir. Təkcə onu demək kifayətdir 
ki, bəzi dövlətlərin mələk donuna gir-
miş şeytan liderlərindən fərqli ola-

raq, Ərdoğan Rusiya – Ukrayna 
müharibəsində daha rasional mövqe 
nümayiş etdirdi, dialoq kanallarını açıq 
saxlayaraq, ilk gündən diplomatik yol-
la sülh mühitini bərpa etməyə, bütün 
dünyanı maraqlandıran problemlərin 
həllinə çalışdı. Faciələrə yol açacaq 
qlobal ərzaq böhranının qarşısının alın-
ması üçün məhz Ərdoğanın təşəbbüsü 
ilə həyata keçirilən dördtərəfli danışıq-
lar çərçivəsində, Türkiyə, BMT, Rusiya 
Federasiyası və Türkiyə, BMT, Ukrayna 
arasında “taxıl sazişi” imzalandı. Dün-
yanın qida təchizatı və təhlükəsizliyi 
üçün böyük əhəmiyyət kəsb edən 
həmin anlaşmanın həyata keçirilməsi 
nəticəsində taxıl və qida məhsulları 
ehtiyac sahiblərinə çatdırıldı, aclıq 
təhlükəsi ilə üz-üzə qalan bəzi ölkələr 
bu bəladan xilas edildi. Xilas edən 
dünya lideri isə heç şübhəsiz, Rəcəb  
Tayyib Ərdoğan idi. 

Məhz buna görə də Pakistan Senatı 
haqlı olaraq, Rəcəb Tayyib Ərdoğanın 
Ukrayna böhranının həllində göstərdiyi 
səylərə görə Nobel Sülh mükafa-
tına namizədliyini irəli sürüb. Bəzi 
üzdəniraqlar isə buna qarşı çıxırlar. 
Nəyə görə? Çünki onlar Ərdoğan kimi 
Türkiyəni inkişaf etdirən, onun regio-
nal və beynəlxalq maraqlarını sonadək 
inadkarlıqla qoruyan, hədələrə və 
haray-həşirlərə baxmayaraq, milli 
mənafeyin tələb etdiyi hər şeyi vaxtında 
reallaşdıran lideri qətiyyən istəmirlər. 
Türk dünyasına isə məhz Rəcəb  
Tayyib Ərdoğan və İlham Əliyev kimi 
qətiyyətli liderlər lazımdır. Elə liderlər 
ki, ömürlərini hər iki Vətənimizin və 
bütövlükdə Türk dünyasının gələcəyinə 
həsr ediblər.  

Rauf KƏNGƏRLİ, 
jurnalist

Naxçıvan

Yüksələn Türkiyənin lideri

Rusiya–Ukrayna müharibəsi silsilə faciələrlə davam edir. 
Fevralın 24-də Rusiya qoşunlarının Ukrayna ərazisində xüsusi hərbi 
əməliyyata başlamasının bir yaşı tamam olacaq. Amma hələ ki, 
Ukrayna kimi böyük və gözəl ölkənin ikinci Suriyaya çevrilməsinə 
səbəb olan bu müharibənin nə ucu görünür, nə də bucağı. İkinci Dünya 
müharibəsindən sonra Avropada baş vermiş ən böyük münaqişə 
adlandırıla biləcək bu savaşın nə vaxt başa çatacağı barədə heç kim 
proqnoz verə bilmir. 

Bu barədə nəyisə qabaqca-
dan söyləmək, bəlkə də, ona görə 
çətindir ki, Ukrayna bir tərəfə, 
əslində, bu hidrid müharibənin 
tərəfləri olan Rusiyanın və Qərbin 
harada dayanacağı barədə danış-
mağa heç kəs cürət etmir. Qərb 
inadla Ukraynanı silahlandırmaq-
la məşğuldur, Rusiya isə sabiq 
müttəfiq, qardaş hesab etdiyi uk-
raynalıları əldən vermək istəmir. Bu 
gün də Ukraynanın Qərb ölkələri 
tərəfindən ən müasir tanklarla, 
təyyarələrlə təchiz edilməsindən 
söhbət gedir. Almaniya da artıq 
buna razılaşıb. Elə müharibənin 
sona çatacağı tarix barədə də ilk 
sözü bir müddət əvvəl Almaniya 
kansleri Olaf Şolts demişdi. O bil-
dirmişdi ki, Rusiya məğlub olmasa, 
müharibə bitməyəcək. 

Rusiya isə hələ məğlub ol-
maq fikrində deyil. Dünən rus 
hərbi qüvvələrinin Ukraynada 
daha bir addım qabağa getdiyi, 

Soledar şəhərini nəzarət altına 
aldığı barədə məlumatlar yayıl-
dı. Faktı Ukrayna da təsdiq etdi. 
Ukrayna Silahlı Qüvvələrinin 
verdiyi məlumata görə, region-
dakı müdafiə qüvvələri Donetsk 
vilayətinin Soledar şəhərini tərk 
edərək əvvəlcədən hazırlanmış 
mövqelərdə möhkəmlənib. Bu 
addımın ukraynalı hərbçilərin 
həyatını xilas etmək məqsədilə 
atıldığı bildirilib. 

Rusiya tərəfinin yaydığı 
məlumata görə isə, bu, hələ son 
deyil. Ölkə hücum əməliyyatlarını 
davam etdirmək əzmindədir. 
RF Müdafiə Nazirliyinin son 
məlumatlarında deyilir ki, Silahlı 
Qüvvələrin bölmələri ilə yanaşı, 
Mərkəz Hərbi Dairəsinin “Ştorm” 
hücum dəstəsinin könüllüləri də 
Ukraynanın müdafiəsini yarma-
ğa çalışır. Bu dəstə çətin müdafiə 
mövqelərini yarmaq sahəsində ix-
tisaslaşıb.  

ABŞ-ın Müharibənin 
Öyrənilməsi İnstitutunun hazırladı-
ğı hesabata görə, Rusiya qoşunla-
rı Luqansk vilayətində də həlledici 
hücum əməliyyatına hazırlaşır. 
Hücumun ən çox ehtimal olunan 
istiqaməti Svatovo-Kremennoe 
xətti ola bilər: “Ruslar Donetsk 
vilayətinin şimal hissəsində Liman 
ətrafındakı vacib sektoru geri al-
mağa və Xarkovun qərb hissəsinə, 
Donetsk vilayətinin şimalına 
növbəti hücumlar üçün Svato-
vo-Kremennoe xəttindən istifadə 
etməyə ümid edirlər. Amma onlar 
uğurlu hücum əməliyyatına baş-
lasalar belə, bu istiqamətdə ciddi 
irəliləyiş əldə edə bilmələri olduq-
ca çətindir”.

Bir illik şiddətli müharibə 
dövründə döyüş əzminin yüksək 
olduğunu göstərmiş Ukray-
na da əks-hücum əməliyyatları 
keçirməyə hazırlaşır. Bunu isə 
ABŞ Prezidenti Cozef Bayden 
deyib. Onun sözlərinə görə, Uk-
rayna qüvvələri tutduqları ərazinin 
təhlükəsizliyini təmin etməyə ça-
lışır: “Ukrayna əks-hücumlara 
hazırlaşır. Ölkə ərazilərini azad 
etmək üçün qısa müddət ərzində 
Rusiyanın döyüş strategiyasına 
qarşı çıxa bilməlidir”.

Ukrayna isə Rusiya ordusu 
qarşısında duruş gətirmək, itirdi-

yi ərazilər üzərində nəzarəti ələ 
almaq üçün ciddi hərbi yardıma 
ehtiyac duyur. Artıq adi atıcı si-
lahlarla bu problemi həll etmək 
olmur. Ukrayna Prezidenti Volo-
dimir Zelenski dəfələrlə bəyan 
edib ki, indiki mərhələdə ölkəyə 
ən müasir ağır hərbi texnikalar, 
tanklar, hətta təyyarələr lazımdır. 
Bir müddət əvvəl bu cür silahların 
Kiyevə ötürülməsində tərəddüd 
edən Qərb artıq bu addımlara da 
hazırdır. Bugünlərdə ABŞ Ukray-
naya 31 ədəd “M1 Abrams” tankı 
və 8 ədəd “M88” tank-bərpa ma-
şını göndərəcəyini vəd edib. ABŞ 
rəsmiləri ukraynalılara zirehli texni-
ka veriləcəyini də bildiriblər.

NATO da Ukraynaya hər cür 
hərbi yardım göstərilməsində 
maraqlıdır. Bu günlərdə Baş ka-
tib Yens Stoltenberq Ukrayna 
Prezidenti Volodimir Zelenski ilə 
telefon danışığı zamanı bildirib 
ki, Ukraynanı dəstəkləmək üçün 
tərəfdaşların daha sıx koordi-
nasiyası, xüsusən də tank koa-
lisiyasının genişləndirilməsi və 
keyfiyyətcə yeni silah növlərinin 
göndərilməsi vacibdir.

Bu barədə ölkə ictimaiyyətini 
məlumatlandıran Ukrayna Prezi-
denti deyib: “Biz, həmçinin NATO-
ya üzvlük üçün lazımi addımlar 
barədə danışdıq”.

Almaniya da NATO üzrə 
müttəfiqləri və tərəfdaşları ilə 
məsləhətləşərək Ukraynaya “Le-
opard-2” tanklarını göndərmək 
barədə qərarını qətiləşdirib. 
Bu barədə Yens Stoltenberq 
“Twitter”ində yazıb: “Rusiya ilə 
müharibənin kritik anında həmin 
tanklar Ukraynaya özünü müdafiə 
etməyə, müstəqil dövlət kimi qalib 
gəlməyə kömək edə bilər”. 

Son vaxtlar müdafiə 
qabiliyyətinin artdığına əmin 
olan Ukrayna Moskva, Sankt-
Peterburq və Yekaterinburqa 
zərbələr endirəcəyi ilə bağlı 
açıqlama verib. Bəyanatı Uk-
rayna Prezidentinin müşaviri Mi-
xail Podolyak səsləndirib. Buna 
cavab olaraq Rusiya Preziden-
tinin mətbuat katibi Dmitri Pes-
kov deyib ki, Ukraynanın Rusiya 
şəhərlərinə zərbələr endirməsi 
ilə bağlı açıqlamaları “xüsusi 
hərbi əməliyyatın keçirilməsinin 
məqsədəuyğunluğunu” təsdiqləyir: 
“Bu, seçdiyimiz yolun düzgünlü-
yünü və niyyətlərimizin doğrulu-
ğunu bir daha təsdiqləyir. Özü-
müzü belə təhlükədən qorumaq 
niyyətimizdir”.

Paşa ƏMİRCANOV,  
“Xalq qəzeti”

“Rəcəb Tayyib Ərdoğan mənim qardaşımdır. Ona mənim 
çox böyük hörmətim var. O, dünya lideridir. O, Türkiyəni böyük 
zirvələrə qaldırdı. Türkiyəni ucaltdı. Türkiyəni ləyaqətli, qürurlu 
dövlət kimi bütün dünyaya tanıtdırdı...

İlham ƏLİYEV, 
Azərbaycan Respublikasının Prezidenti 

Rusiya–Ukrayna  
müharibəsinin sonu görünmür 
Qərb isə savaşın Rusiyanın məğlubiyyəti ilə bitməsinə çalışır 

Fikrət Məmmədov Kayrat 
Osmanaliyevlə görüşüb

Yanvarın 26-da ədliyyə naziri Fikrət Məmmədov 
Qırğızıstanın ölkəmizdəki səfiri Kayrat Osmanaliyev ilə 
görüşüb.

Ədliyyə Nazirliyinin mətbuat xidmətindən verilən məlumata 
görə, ortaq tarixi köklərə bağlı olan ölkələrimiz arasında dost-
luq və səmərəli əməkdaşlıq münasibətlərini vurğulayan nazir bu 
əlaqələrin inkişafında xalqımızın ümummilli lideri, bu il 100 illiyini 
qeyd etdiyimiz Heydər Əliyevin müstəsna xidmətlərini qeyd edib, 
dövlət başçılarımız İlham Əliyevin və Sadır Japarovun qarşılıqlı 
səfərləri, mühüm sənədlərin imzalanması ilə əlaqələrimizin stra-
teji tərəfdaşlıq səviyyəsinə yüksəldiyini bildirib. 

Hüquqi əməkdaşlığa toxunularaq ədliyyə sahəsində isla-
hatlardan və yeniliklərdən danışılıb, müsbət təcrübələrə maraq 
göstərilərək Qırğızıstan nümayəndə heyətlərinin bu məqsədlə 
Azərbaycana səfər etdikləri qeyd olunub.

Xalqlarımız arasında çoxəsrlik tarixə malik əlaqələrə toxu-
nan səfir dövlət başçılarının şəxsi dostluq münasibətlərinin və 
səfərlərinin ikitərəfli münasibətlərin inkişafına təkan verdiyini, 
iki ölkə arasında Dövlətlərarası Şuranın yaradılmasının böyük 
əhəmiyyətini vurğulayıb. 

Bu il diplomatik münasibətlərimizin 30 illiyinin qeyd olunma-
sından məmnunluq ifadə olunaraq Ədliyyə nazirlikləri arasında 
qarşılıqlı fəaliyyətin genişləndirilməsi üçün yaxşı imkanların ol-
duğu bildirilib.

Söhbət zamanı Vətən müharibəsində böyük Qələbəmizlə 
torpaqlarımızın işğaldan azad edilərək sürətli bərpasından, 
ərazilərimizin işğal dövründə, hətta müharibədən sonra 
Ermənistan tərəfindən büsbütün minalanmasından bəhs olunub, 
bununla bağlı hazırlanmış xüsusi broşür qonağa təqdim edilib.

Səfir nazirlikdə Ədliyyə tarixi muzeyi ilə tanış olub.

Q.QASIMOV, “Xalq qəzeti”


